
BAB 9 

TIPS MEMILIH PEMBANTU RUMAH ASING YANG SETIA 

DAN KOMITED: SATU PERKONGSIAN PENGALAMAN 
 

Rozieana A. Halid @ Khalid 

 

Pendahuluan 

Penggunaan perkhidmatan pembantu rumah dalam menguruskan hal berkaitan rumah tangga 

bukanlah sesuatu perkara yang baru.  Tekanan ekonomi yang memerlukan suami dan isteri bekerja 

menyebabkan perkhidmatan pembantu rumah menjadi satu keperluan bagi sesetangah keluarga.  Bagi 

keluarga yang suami dan isteri bekerja, bantuan bagi menjaga anak-anak, mengemas rumah dan 

memasak amat diperlukan bagi meringankan beban kerja rumah selepas pulang dari tempat kerja. 

Sekitar tahun 70-an, kebanyakan pembantu rumah di Malaysia ialah rakyat tempatan.  Pada masa 

itu, pembantu rumah keluarga kami terdiri dari kalangan saudara mara dan juga orang kampung yang 

ingin menambah pendapatan keluarga. Tetapi kini, mendapatkan perkhidmatan pembantu rumah 

tempatan adalah sesuatu yang amat sukar. Kebanyakan penduduk tempatan sekarang lebih suka bekerja 

di kilang-kilang, pasar raya dan pejabat.  Keadaan ini menyebabkan permintaan terhadap perkhidmatan 

pembantu rumah warga asing di Malaysia meningkat. Fenomena pengambilan pembantu rumah asing 

ini bukan sahaja berlaku di Malaysia malah ianya juga berlaku di negara-negara lain yang pesat 

membangun seperti Singapura, Hong Kong, Taiwan dan Arab Saudi. 

Berdasarkan kepada ketetapan oleh kerajaan Malaysia, pembantu rumah asing hanya boleh 

diambil dari tujuh negara sumber iaitu Indonesia, Thailand, Filipina, Sri Lanka, India, Vietnam dan 

Laos (“Immigration Department of Malaysia,” n.d.).  Sehingga 2018, terdapat lebih kurang 125,000 

orang pembantu rumah asing (PRA) di Malaysia dan daripada jumlah ini majoritinya ialah PRA yang 

berasal dari Indonesia (MAMPU, 2018).  Terdapat beberapa faktor penyebab PRA Indonesia ini lebih 

digemari oleh majikan-majikan di Malaysia dan antara faktor utama ialah faktor bahasa dan agama.  

Selain daripada itu,  faktor gaji juga turut menjadi penyebab kebanyakan majikan Malaysia memilih 

mengambil pembantu rumah dari Indonesia. Ini kerana, gaji PRA Indonesia adalah lebih rendah jika 

dibandingkan dengan PRA dari negara-negara lain. 

 

Kriteria Pembantu Rumah Yang Setia 

Mengenal pasti kriteria ideal seorang pekerja sememangnya sukar. Sebagai majikan, pastinya 

kita berkehendakkan pekerja yang mempunyai ciri-ciri yang diidamkan. Sudah semestinya apabila 

memilih pekerja, kita memerlukan pekerja yang rajin, jujur, ikhlas dan setia kepada majikan. Kajian 

empirikal yang dijalankan oleh Aziz, Ismail dan Samad (2014) merumuskan bahawa majikan 

menggemari pembantu rumah yang amanah, mempunyai kemahiran, taat kepada majikan, setia, rajin 

dan patuh pada suruhan agama. Manakala kajian Aziz (2018) menunjukkan ciri-ciri pembantu rumah 

yang digemari oleh anak-anak majikan adalah patuh kepada suruhan agama, rajin, mesra, 

bertanggungjawab, bersopan santun, boleh dipercayai dan taat kepada majikan. 

Setia kepada majikan merupakan salah satu ciri penting yang perlu ada pada diri pekerja. Ini 

kerana, pekerja yang setia akan bekerja pada tempoh yang lama dengan majikan yang sama. Dengan 

ini kadar pusing ganti pekerja serta kos pengambilan dan latihan pekerja yang perlu ditanggung oleh 

majikan akan dapat dikurangkan (Siti Fardaniah, 2009).  Bagi sesetengah majikan mempunyai pekerja 

yang setia, mampu untuk meningkatkan kualiti perkhidmatan dan prestasi organisasi yang diketuainya 

(Yee, Yeung, & Edwin Cheng, 2010).   

Seperti majikan yang lain, ketika mula-mula ingin mengambil PRA, saya sangat menginginkan 

pekerja yang setia dan komited pada majikan. Saya mula mendapatkan khidmat PRA pada tahun 2004, 

selepas melahirkan anak yang pertama.  Sepanjang 16 tahun menggunakan khidmat PRA, saya telah 

mempunyai seramai lima orang pembantu rumah silih berganti.  Kesemua mereka ini adalah dari 

Indonesia dan pemilihan mereka dibuat kerana faktor persamaan bahasa dan agama. Daripada lima 

orang pembantu rumah tersebut, tiga orang daripadanya ialah PRA berstatus kontrak manakala dua 

orang lagi hanyalah berstatus PRA sementara.   

Pembantu rumah pertama saya berstatus sementara kerana ketika itu saya amat terdesak untuk 

mendapatkan khidmat pembantu rumah untuk menjaga anak sulong saya sebelum PRA berstatus 

kontrak yang saya inginkan tiba di Malaysia. PRA yang pertama ini berasal dari Indonesia. PRA 

sementara itu hanya sempat bekerja dengan saya selama sebulan. Khidmat pembantu rumah yang 

pertama tamat apabila pembantu rumah kedua saya yang berstatus kontrak telah tiba di Malaysia. PRA 

kedua saya berasal dari Acheh dan berketurunan Jawa. Ketika mula mengambilnya bekerja, umurnya 

baru 38 tahun. Dia sudah berkahwin dan mempunyai dua orang anak.  Saya menggunakan khidmatnya 

selama hampir 4 tahun.   

PRA ketiga saya berumur 21 tahun, berasal dari Jawa Barat, berketurunan Sunda, sudah 

berkahwin dan mempunyai seorang anak kecil.  Pembantu rumah ketiga saya berstatus kontrak dan dia 

hanya bekerja dengan saya selama  1 tahun 8 bulan.  Dia adalah satu-satunya PRA saya yang lari dari 

bekerja sebelum kontrak 2 tahunnya tamat.  Pembantu rumah saya yang keempat pula berstatus 

sementara. Saya terpaksa mengambil dia bekerja bagi menggantikan pembantu rumah yang ketiga 

kerana pada  ketika itu saya sedang mengandungkan anak ketiga manakala anak kedua saya baru berusia 

10 bulan. Saya menggunakan khidmatnya selama 3 bulan sahaja walaupun pada ketika itu dia memujuk 

saya untuk mengambilnya bekerja secara kontrak selama 2 tahun. Saya terpaksa menolak tawarannya 

kerana pembantu rumah kelima sudah tiba di Malaysia untuk bekerja.  Pembantu rumah kelima saya 

pula berasal dari Jawa Tengah, berketurunan Jawa dan berumur 36 tahun ketika saya mengambilnya 

bekerja. Dia berstatus janda dan mempunyai 2 orang anak.  Pembantu rumah ini sudah bekerja dengan 

saya dari tahun 2009 sehinggalah ke hari ini.   

Ketika mula-mula ingin mengambil PRA, saya berhadapan dengan kesukaran mengenal pasti 

kriteria yang boleh diguna pakai untuk memilih PRA yang setia dan komited pada pekerjaan. Pada 

ketika itu, rakan-rakan dan saudara mara telah mencadangkan pelbagai ciri-ciri PRA yang perlu 

dipertimbangkan dalam membuat pemilihan. Ada yang mencadangkan saya untuk memilih PRA yang 

pertengahan umur, sudah berkahwin dan mempunyai paras rupa yang sederhana. Ada juga yang 

mencadangkan saya untuk mengambil PRA yang muda, pernah bersekolah dan tidak pernah bekerja di 

negara asing.    

Sekiranya ini adalah pengalaman pertama bakal majikan untuk mencari pembantu rumah, mereka 

juga akan berhadapan dengan kesukaran yang sama. Pengalaman selama 16 tahun menggunakan 

khidmat PRA sebenarnya banyak membantu saya mengenal pasti ciri-ciri pembantu rumah yang setia 

dan komited.  Berdasarkan kepada pengalaman yang ada, saya ingin kongsikan tentang beberapa faktor 

demografi yang harus dipertimbangkan oleh bakal-bakal majikan semasa memilih PRA. Sub-topik 

berikut akan menerangkan tentang ciri-ciri keperibadian yang mungkin boleh dijadikan sebagai garis 

panduan kepada bakal-bakal majikan dalam mencari PRA yang setia dan komited. 

 

Usia  

Faktor usia memainkan peranan yang penting dalam mempengaruhi kesetiaan dan komitmen 

seseorang pekerja.  Menurut Ismail dan Abiddin (2012), beberapa kajian telah membuktikan bahawa 

umur mempunyai perkaitan dengan keinginan yang kuat untuk setia dengan majikan.  Kajian oleh Zia 

(2014) mendapati bahawa individu yang berumur 36 hingga 46 tahun mempunyai kesetiaan dan 

komitment yang tinggi kepada majikan manakala individu yang umurnya 35 tahun ke bawah 

mempunyai tahap kesetiaan yang rendah. Berdasarkan dapatan kajian-kajian lepas ini, dan pengalaman 

saya sendiri yang pernah mempunyai PRA yang berumur 36 dan 38 tahun,  PRA di kalangan 

pertengahan umur ini terbukti mempunyai kesetiaan yang tinggi.   

Sebagai contoh, pembantu rumah berkontrak saya yang pertama berumur 38 tahun. Dia seorang 

yang setia dan telah bekerja dengan saya selama 4 tahun.  Sekiranya suami pembantu rumah saya itu 

tidak curang kepadanya, berkemungkinan beliau boleh bertahan untuk bekerja lebih lama lagi.  

Manakala pembantu rumah saya sekarang pula bekerja dengan saya ketika umurnya 36 tahun dan 

sehingga kini beliau telah bekerja dengan saya selama 10 tahun.  Berbeza dengan PRA berstatus kontrak 

kedua saya yang diambil bekerja ketika berumur 21 tahun, dia telah lari dari tugasan dan gagal 

menghabiskan kontrak kerjanya selama 2 tahun.  Pengalaman saya ini menyokong dakwaan Zia (2014). 

Oleh itu, sekiranya bakal-bakal majikan ingin mengambil PRA yang boleh bekerja dalam tempoh masa 

yang lama, mereka perlulah memilih PRA yang berumur di antara 36 hingga 46 tahun kerana PRA pada 

peringkat umur ini adalah lebih matang berbanding PRA yang muda. 

Status perkahwinan 

Sekiranya perlu memilih status perkahwinan PRA sama ada bujang, berkahwin atau janda, 

manakah pilihan anda?  Berdasarkan pengalaman yang saya miliki, pemilihan PRA yang berstatus janda 

adalah yang terbaik.  Ini kerana PRA yang bujang masih lagi berada di bawah tanggungjawab ibu bapa 

mereka.  Ibu bapa yang mempunyai anak gadis selalunya akan lebih memberi keutamaan kepada jodoh 

anak mereka berbanding kerjaya anak gadis mereka. Oleh itu, amat sukar untuk mendapatkan PRA 

bujang yang setia dan sanggup bekerja dengan seorang majikan bertahun-tahun lamanya sekiranya 

mereka ini menerima tekanan daripada ibu bapa untuk pulang ke negara asal bagi mendirikan rumah 

tangga.   

Bagi yang sudah berkahwin pula, mereka mempunyai kekangan untuk bekerja dengan seseorang 

majikan dalam tempoh masa yang lama kerana mereka mendapat tekanan dari suami mereka di negara 

asal.  Inilah yang berlaku kepada PRA kontrak saya kedua yang mana suaminya melarang dia untuk 

pulang semula bekerja setelah diberi cuti pulang ke kampung.  Akibatnya beliau gagal untuk 

menamatkan kontrak bekerja dengan saya yang sepatutnya dua tahun.  Di samping itu, PRA kontrak 

saya yang pertama terpaksa berhenti bekerja dengan saya lebih awal dari tempoh yang dijanjikan iaitu 

selama 5 tahun disebabkan suaminya di Indonesia ingin mengahwini wanita lain di kampung.   

Berbanding dengan pembantu rumah saya sekarang yang berstatus janda, beliau setia bekerja 

dengan saya selama 10 tahun dan sehingga kini beliau tidak pernah menyatakan hasratnya untuk 

berhenti kerja dan pulang ke tanah air.  Saya pernah bertanya kepadanya, apakah faktor yang 

membolehkan dia bertahan bekerja dengan saya begitu lama.  Jawapan dia amat ringkas, “Tak perlu 

fikir tentang suami. Cuma perlu fikir nak cari duit untuk anak-anak”.  Dalam erti kata lain, PRA 

berstatus janda tidak mempunyai komitmen terhadap pasangan dan perkara paling penting bagi mereka 

adalah mencari wang bagi menyara ibu bapa dan anak-anak di kampung.  Keadaan ini memudahkan 

dan mempengaruhi mereka untuk setia dan komited dengan kerja yang dilakukan.  

 

Kemahiran  

Kemahiran di dalam pekerjaan itu sendiri merupakan salah satu daripada faktor yang 

mempengaruhi kesetiaan dan komitmen pekerja.  Ini adalah kerana kemahiran yang dimiliki oleh PRA 

boleh menyuntik semangatnya untuk lebih komited dan setia dalam melaksanakan tugasan yang 

diamanahkan (Ismail & Abiddin, 2012).  Oleh itu dalam memilih pembantu rumah, pastikan kita 

memilih PRA yang mempunyai kemahiran bersesuaian dengan tugasan yang perlu mereka lakukan di 

rumah.  Sekiranya tujuan utama kita mengambil pembantu rumah adalah untuk menjaga anak-anak, 

pastikan PRA tersebut tahu menjaga kanak-kanak atau sekurang-kurangnya dia mempunyai anak.  Jika 

PRA diambil bagi mengemas rumah dan memasak, pastikan mereka mahir melakukan tugasan tersebut. 

Maklumat tentang tahap kemahiran PRA boleh diperolehi dari ejen yang membekalkan PRA.     

Tujuan utama saya mengambil pembantu rumah adalah untuk menjaga anak-anak saya.  Akan 

tetapi, sekiranya pembantu rumah yang diambil pandai memasak dan mengemas rumah, ia merupakan 

satu tambah nilai buat saya. Oleh kerana keutamaan mengambil PRA adalah untuk menjaga anak-anak, 

setiap kali perlu memilih pembantu rumah, saya akan memastikan PRA tersebut mempunyai anak dan 

maklumat peribadi mereka menyatakan tahap minat yang tinggi terhadap penjagaan kanak-kanak.  

Hasilnya, saya bukan sahaja mendapat pembantu rumah yang setia, malah begitu disenangi dan 

disayangi oleh anak-anak saya.    

 

Pengalaman bekerja 

Berdasarkan kepada Meyer dan Alien  (1991), komitmen dan kesetiaan pekerja boleh dipengaruhi 

oleh pengalaman kerja yang mereka miliki. Apabila pekerja mempunyai pengalaman kerja, mereka 

akan lebih yakin dalam melaksanakan tugasan yang diberikan dan kesannya meningkatkan komitmen 

dan kesetiaan mereka pada kerja yang dilakukan. Di dalam memilih PRA yang setia dan komited, bakal 

majikan disarankan untuk memilih PRA yang pernah mempunyai pengalaman bekerja sebagai 

pembantu rumah di luar dari negara asalnya.  Ini kerana pengalaman yang ditimba ketika bekerja di 

perantauan membantu untuk membina keyakinan, dan kekuatan semangat pekerja itu sendiri.  

Keyakinan, dan kekuatan semangat yang ada boleh membantu PRA untuk bertahan dengan segala 

dugaan dan cabaran yang mereka hadapi semasa bekerja terutama dengan majikan yang cerewet.   

Berdasarkan pengalaman saya yang pernah mempunyai dua orang PRA yang berpengalaman 

bekerja di Malaysia sebelum ini, saya tidak menghadapi sebarang masalah dengan kedua-dua PRA ini.  

Seorang daripada mereka bekerja dengan saya hampir 4 tahun manakala seorang lagi masih kekal 

bekerja dengan saya selama 10 tahun.  Kedua-dua mereka berjaya menamatkan kontrak kerja dengan 

saya selama dua tahun dan disambung kontrak mereka ke tahun berikutnya berbanding dengan PRA 

saya lain yang tidak mempunyai pengalaman bekerja di luar negara.  Beliau gagal menamatkan kontrak 

kerjanya selama dua tahun kerana enggan pulang ke Malaysia setelah dibenarkan bercuti pulang ke 

kampung halaman. 

 

Kaum/Suku 

 Sekiranya bakal majikan bercadang untuk mengambil PRA dari Indonesia, faktor kaum/suku 

PRA tersebut perlu dipertimbangkan. Ini kerana Indonesia adalah sebuah negara yang mempunyai 

kepelbagaian suku dan antara suku terbesarnya ialah Jawa, Sunda dan Minangkabau (Widyanti, Susanti, 

Sutalaksana, & Muslim, 2015). Setiap suku yang ada ini mempunyai ciri-ciri perwatakan yang berbeza.  

Suku Jawa yang majoritinya berada di Jawa Tengah, Jawa Timur, Yogjakarta, dan Jabodetabek terkenal 

dengan perwatakan mereka yang suka menolong sesama masyarakat, ikhlas melakukan sesuatu perkara, 

adil, bersifat baik dan suka berterima kasih (Wijayanti & Nurwianti, 2010).  Suku Sunda yang 

kebanyakan berada di Jawa Barat dan Banten secara umumnya mempunyai karakter yang ramah, kuat 

pegangan agamanya, saling mengasihi, saling memperbaiki diri serta saling melindungi (Fitriyani, 

Suryadi, & Syam, 2015).  Manakala suku Minangkabau pula memiliki personaliti yang bermotivasi 

tinggi dalam kehidupan, gemar bersaing untuk berjaya, pintar, berani dan bersikap terbuka (Suciati & 

Agung, 2018).  

Dari tiga suku terbesar di Indonesia, saya lebih menggemari suku Jawa sebagai PRA.  Personaliti 

mereka yang suka menolong, ikhlas dan bersifat baik membuatkan mereka begitu setia dan komited 

dalam menjalankan amanah yang diberikan.  Ini dapatlah dibuktikan dengan dua orang PRA saya dari 

suku Jawa yang mampu bertahan bekerja dengan saya selama empat hingga sepuluh tahun.  Mereka 

berdua sangat berbeza dengan PRA saya yang dari suku Sunda yang gagal menamatkan tempoh dua 

tahun kontrak kerjanya. Walaupun saya tidak pernah mempunyai PRA dari suku Minangkabau, saya 

mempunyai kakak yang pernah mengambil PRA Minangkabau.  PRA kakak saya itu hanya bekerja 

selama tiga bulan dan kemudian dia telah melarikan diri dari rumah majikan.  Oleh itu, sekiranya bakal 

majikan mempunyai pilihan untuk memilih suku PRA, suku Jawa adalah pilihan yang terbaik. 

 

Kesimpulan 

Memilih PRA untuk diambil bekerja bukanlah perkara yang mudah.  Kurangnya pengalaman di 

dalam memilih mereka boleh menyebabkan kita tersalah pilih. Apabila tersalah pilih, kita bukan sahaja 

perlu berhadapan dengan risiko kos yang tinggi malahan risiko keselamatan anak-anak atau ibu bapa 

yang perlu dijaga. Sebagai majikan, selain dari meneliti ciri-ciri PRA yang bakal diambil bekerja, kita 

juga perlu memberi layanan yang baik kepada PRA. Layanan yang baik oleh majikan juga dapat 

memupuk perasaan setia dan komited di kalangan PRA dalam melaksanakan tugasan mereka. Jangan 

sesekali melayan mereka seperti hamba kerana mereka ialah pekerja yang mempunyai kelemahan 

tersendiri. Sekiranya mereka ada melakukan kesalahan, tegurlah dengan berhemah dan tidak perlu 

menengking atau mendera mereka.  Majikan perlu mempunyai hubungan yang baik dengan PRA.  

Perhubungan yang baik antara majikan dan PRA dapat menimbulkan keseronakan bagi pembantu 

rumah bekerja dalam tempoh kontrak yang panjang. Sekiranya PRA yang dipilih memiliki semua 

kriteria keperibadian yang setia serta komited tetapi majikan tidak mempunyai sifat peri kemanusiaan, 

sudah pasti PRA yang setia ini akan lari juga dari majikannya.   

